
Dell’AneideCanto ii.





89.




Lo Capetanio Andruocchio ecco nce venne
Lo primmo ’n cuntro co gran gente armata,
E credennoce Griece, non le tenne
De janniare nui co sta parlata:
Che facite? lo chiappo che ve ’mpenne?
Che, la pelagra fuorze v’è calata,
Che jate jappe, jappe? ah potrunacce!
Jate, jate à zucare sanguenacce.




90.




Tutte nui nce portammo da valiente,
E chi arrobba, chi abruscia, e chi spetaccia:
E vui (o quarto punia a li morfiente!)
Mò sbarcate? stirateve sse braccia:
Mà, perchè nui non responneamo niente;
Oimme, disse; e votaje subbero faccia,
Oimmè, nemmice, che benaggia craje;
E comme preta marmola restaje.




91.




Deze no passo arreto spaventato,
E restaje senza voce, e sbagottuto,
Comme chi ’ntrà le spine hà scarpesato
No serpe, o co na botta l’ha feruto;
Mà pò à vederlo co lo cuollo auzato,
Che se ’ngrifa, e che sisca arresoluto
De mozzecare, e chilloco no sbauzo
Dice, sarvame pede, ca te cauzo.




92.




Justo accossì voleano de carrera
Andruocchio, e li compagne appalorciare:
Mà nui le ’ntorniammo de manera,
Che manco miezo ne potea scappare.
Non sapeano le vie, perchè tutt’era
La gente strania, e non sapea che fare
Pe stordemiento, e ’n tra no quarteciello,
Credite, ca ne fecemo maciello.

